
Dell’AneideCanto ii.





41.





E la mano de sango schefenzosa,

Che parea de chianchiero speccecata,

De la Dea s’annettaro a la magnosa,

Che tenea ’n capo, janca, e ’mposamata.

De tanno ’n pò Trettonia despettosa,

Che se vedde accossì male trattata,

Pe sdigno se ’nzorfaje de muodo tale,

Che arreddusse li Griece a lo spetale.




42.





Chesta fu de li Griece la roina,

Ca nemmica se fecero la Dea:

E quanno fu la statoa a nui vecina,

La vermenara ’n cuorpo nce mettea.

Strevellaje l’huocchie, e tutta na matina

Jettaje fuoco da chille, e le scennea

Da la magnosa pe ’nfi a li chianielle

No sodore salato a fontanelle.






43.





Fece ’n terra tre saute, e lo lanzone

Tre vote arvoliaje co la rotella;

Tremenna cosa! è a tale vesione

Se scommossero a tutte le bodella.

Tanno disse Carcante saracone,

Chesta sì ch’è na museca chiù bella!

Fuimmo, benaggia hoje, da sti paiese,

Ca si nò tutte nce restammo accise.






44.





Troja pe l’arma mia no la pigliammo,

Primma grancefellune pigliarrimmo.

Priesto, priesto a la Grecia retornammo;

E llà co Febo nce consigliarrimmo:

E lo Palladio, che ’n Grecia portammo,

Co nui appriesso lo reportarrimmo

A Troja, e co n’armata de chiù forze

Nce magnarrimmo chessa Troja a muorze.




Et

